
1 Pedr_(8)
1 Pedr 2:1-3

1 Felly, rhaid i chi gael gwared â phopeth drwg o’ch bywydau - pob twyll, balchder dauwynebog, cenfigennu wrth eraill ac enllibio pobl. 2 Yn lle gadael i bethau felly eich rheoli chi dylech chi fod yn crefu am y llaeth ysbrydol pur fydd yn gwneud i chi dyfu yn eich ffydd. 3 Gan eich bod chi eisoes wedi cael blas ar mor dda ydy’r Arglwydd, dylech fod yr un fath â babi bach newydd ei eni sydd eisiau dim byd arall ond llaeth ei fam.

Yn y bennod gyntaf fe ddarllenon ni eiriau Pedr, yn annog y Cristnogion i fyw bywydau pur a glân am fod Duw ei hun yn bur a glân. Roedd yna alwad clir yn y bennod honno i Gristnogion fyw bywydau oedd yn wahanol i fywydau pobl o’u cwmpas. Dylai bywyd pob Cristion ddangos cariad; cariad tuag at ei gyd-Gristnogion ac yn wir at bawb o’u cwmpas.  Mae bywyd y Cristion i adlewyrchu ychydig o gariad Iesu Grist yn y gymdeithas. Cafodd yr Ysbryd Glân ei anfon i’r byd i helpu Cristnogion i wneud hyn, yn ogystal â’u helpu i feistroli eu chwantau.

Mae Pedr yn bendant y dylai Cristnogion fyw bywydau teilwng o Grist. Dydy hyn ddim yn golygu ein bod yn haeddu cael ein hachub, ond unwaith mae unigolyn wedi derbyn maddeuant Duw, dylai ei fywyd newid er gwell.

Dydy Cristnogion ddim yn gaeth i bechod. Nid eu pechodau na’u chwantau ddylai fod yn eu rheoli nhw. Roedd Pedr yn gorchymyn bod rhaid i Gristnogion ymdrechu i gael gwared â phopeth drwg o’u bywydau. 

Yn lle cael eu rheoli gan eu chwantau a’u hen natur ddrwg, mae Pedr yn dweud wrth Gristnogion y dylen nhw awchu am y llaeth ysbrydol pur fydd yn gwneud i chi dyfu yn eich ffydd. Be ydy’r llaeth ysbrydol yma? Gair Duw, sy’n rhoi bywyd ac sy'n aros am byth (1:23). Os ydy’r hen natur a’r hen chwantau yn cael y flaenoriaeth yn ein bywydau, fydd yna ddim awch am laeth ysbrydol.

Cychwyn y daith ydy derbyn maddeuant Duw, wedi hynny rhaid byw y bywyd Cristnogol a thyfu yn y ffydd. Darllen a deall Gair Duw sy’n galluogi Cristnogion i dyfu yn y ffydd. Mae gwrando ar bregethwyr sy’n ffyddlon i Air Duw yn helpu’r Cristion i ddeall y Beibl yn well. Wrth i’w dealltwriaeth gynyddu mae ei wybodaeth am Dduw yn cynyddu hefyd. Wrth ddeall be ydy ewyllys Duw mae’n bosib byw mewn ffordd sy’n ei blesio. 

